
shrIkumArastavaH

ಶ್ರೀಕುಮಾರಸ್ತವಃ

ಶ್ರೀಗಣೇಶಾಯ ನಮಃ .
ಅವ್ಯಾದಪಾರಕರುಣಂ ತರುಣಾರುಣಾಭ-

ಮವ್ಯಾಜಸುಂದರಮನಂತಗುಣಾಭಿರಾಮಂ .

ಅಂಭೋಜಶಕ್ತ್ಯಭಯಕುಕ್ಕುಟಶೋಭಿಹಸ್ತ-
ಮಂಬಾತಪಃಫಲಮಪತ್ಯಮಿಹೈಶ್ವರಂ ನಃ .. 1..
ಆಚಾರ್ಯಮಾಗಮರಹಸ್ಯಮಹಾಮನೂನಾ-
ಮಾಚಾಂತವಾರಿನಿಧಿದೇಶಿಕಮಾಂಬಿಕೇಯಂ .

ಆಖಂಡಲಾದ್ಯಮರವಂದಿತಮಾತ್ಮರೂಪ-

ಮಾಲಂಬತೇ ಮಮಮನಃ ಶರಣಂ ಕುಮಾರಂ .. 2..

ಇಂದೀವರಾಯತವಿಲೋಚನಮಿಂದ್ರಸೇನಾ-
ನೇತಾರಮಿಂದುಮುಖಮಿಂದುಕಲಾವತಂಸಂ .

ಇಂದ್ರಾನುಜಾರ್ಚಿತಮಹರ್ನಿಶಮಿಂದಿರಾಯಾ
ಜಾಮಾತರಂ ಹೃದಯಮಿಂಗತು ಮೇ ಕುಮಾರಂ .. 3..

ಈಶಾನಧರ್ಮಸುತಮೀಶ್ವರಮೀಶ್ವರಾಣಾ-
ಮೀಶಿತ್ವಮುಖ್ಯಫಲದಂ ಗತಿಮೀಯುಷಃ ಸ್ವಂ .

ಈಹಾನುಜಾತಜಗದಂಡಕಮೀಕ್ಷಿತಾರ-

ಮೀಡೇಽಹಮೀಪ್ಸಿತಸುಪರ್ವತರುಂ ಕುಮಾರಂ .. 4..

ಉದ್ಯನ್ನಿಶಾರಮಣವಕ್ತ್ರಮುಪೇಂದ್ರಕನ್ಯಾ-
ಮುದ್ವೋಢುಮಾದೃತಮನೋಜ್ಞಪುಲಿಂದವೇಷಂ
ಉನ್ಮೂಲನಾರ್ಥಮುರರೀಕೃತಾದಿವ್ಯರೂಪ-

ಮುದ್ವೃತ್ತದೈತ್ಯವಿತತೇರುಪಯಾಮಿ ದೇವಂ .. 5..

ಊರೀಕೃತಸ್ವಚರಣೈಕಪರಾಯಣಂ ತಂ
ದೂರೀಕೃತಾತ್ಮವಿಮುಖಾತ್ಮಜನಂ ಭಜಾಮಃ .
ಊಹಸ್ವರೂಪಮುಪಗೀತಮಕೃತ್ರಿಮಾಣಾಂ
ಮೂರ್ಧಸ್ಥಿತೈರಪಿ ಗಿರಾಂ ವಚನೈಃ ಕುಮಾರಂ .. 6..

ಋಕ್ಸಾಮವರ್ಣಿತಪದಂಯಜುಪಾನುಗೀತ-

ಶ್ರೀಕುಮಾರಸ್ತವಃ

ಮೃಷ್ಯಾದಿಯುಕ್ತನಿಜಮಂತ್ರಜಪೈಕತಾನಾನ್ .

ಋದ್ಧಾಸ್ಪದಂ ಗಮಯಿತಾರಮೃತಸ್ವರೂಪ-

ಮೃಚ್ಛಾಮ್ಯಹಂ ಶರಣಮಾತ್ಮಜಮಿಂದುಮೌಲೇಃ .. 7..
ಏಕಾಂತಭಕ್ತಿಸುಲಭಂ ಜಗದೇಕನಾಥ-

ಮೇಕಾತಪತ್ರವಿಭವಪ್ರದಮಾಶ್ರಿತಾನಾಂ .

ಏಕಾಗ್ರಗಮ್ಯಪದಮೇಕರದಾನುಜಾತ-
ಮೇಧಾಮಹೇ ಶರವಣೋದ್ಭವಮೇಯಿವಾಂಸಃ .. 8..
ಐಶ್ವರ್ಯಸಿದ್ಧಿಮಥವಾ ಸುಖಮೈಹಿಕಂ ವಾ-
ಪ್ಯೈಕಾಧಿಪತ್ಯಮವನೇರಪಿ ವಾಮರತ್ವಂ .

ಐತುಂ ಯದೀಚ್ಛಸಿ ಮನಃ ಶರಣಂ ಭಜೇಥಾ
ಐಶಾನಮಂಗಜಮುಮಾಗುರುಭಾಗಧೇಯಂ .. 9..

ಓಂಕಾರಮಂತ್ರಪದವಾಚ್ಯಮಜಂ ವದಂತ-
ಮೋಜೋಮದಾದಪರಥಾ ಪ್ರವಿವೇಶ್ಯ ಕಾರಾಂ
ಲೋಕಾನ್ ಸಸರ್ಜ ನಿಖಿಲಾನ್ನಿಜಯೈವ ಶಕ್ತ್ಯಾ
ಯೋಯೋಗಿನಂ ತಮಜರಂ ಗುಹಮಾಶ್ರಯಾಮಃ .. 10..
ಔದಾರ್ಯವಾರಿನಿಧಿಮಾಸ್ಪದಮೌಚಿತೀನಾ-
ಮೌದ್ಧತ್ಯವದ್ದಿತಿಸುತೌಘಭಿದಾಪಟಿಷ್ಠಂ .

ಔನ್ನತ್ಯಮಾಶು ದದತಂ ಸಕೃದಾನತಾನಾ-
ಮೌಪಮ್ಯಹೀನಚರಿತಂ ಗುಹಮಾನಮಾಮಃ .. 11..
ಕಲ್ಯಾಣಭೂಮಿಧರಕಾರ್ಮುಕಪುಣ್ಯಪಾಕಃ
ಕಂದರ್ಪಕೋಟಿಕಮನೀಯಕಲೇವರಶ್ರೀಃ .
ಕಲ್ಪದ್ರುಕಲ್ಪಕರಕಲ್ಪಿತಶಕ್ತಿಶಾಲೀ
ಕಾಮಾನ್ಮಮಾಶು ಸಫಲೀಕುರುತಾಂ ಕುಮಾರಃ .. 12..
ಖೇದಂ ಪರಿತ್ಯಜ ಮನಃ ಖಲಸೇವನೋತ್ಥಂ
ಖೇಲಾಶು ಖಂಡಪರಶೋಃ ಸುಕೃತೇ ಕುಮಾರೇ .

ಖೇಲಾವಿಧೂತಖಲದಾನವಯೂಥಪೋಽಯಂ
ಖೇದಂ ನ ಜಾತು ಸಹತೇ ಸ್ವಪದಾಶ್ರಿತಾನಾಂ .. 13..

ಗಾಂಗೇಯಕುಂಕುಮಜಪಾರುಣಚಾರುಗಾತ್ರಂ
ಗಂಗಾಧರಾನನಸರೋಜಸರೋಜಬಂಧುಂ .

ಗಾಂಗೇಯಮಾಶ್ರಯಮನೋ ಬಹುಚಿಂತಯಾಲಂ
ಗಂಗಾತರಂಗವದಯಂ ಶ್ರಿತತಾಪಹಾರೀ .. 14..

ಘೋರಾಲಿಕಾರ್ಪಿತಲಿಪಿರ್ವಿಧಿನೇತಿ ಚೇತೋ

ಘೂರ್ಣಸ್ಯಜಸ್ರಮಯಿ ಕಿಂ ಗುಹಮಾಶ್ರಯೇಥಾಃ .
ಘೂಕಂ ದಿನೇಶ ಇವ ಕೋಟರಮೇಷ ದೇವಃ
ಕಾರಾಗೃಹಾಂತಮನಯತ್ಖಲು ತಂ ವಿರಿಂಚಂ .. 15..

ಙಿತ್ಪ್ರತ್ಯಯೇ ಸತಿ ಪರೇ ಗುಣವೃದ್ಧ್ಯಭಾವಃ
ಸ್ಯಾತ್ಸಾರ್ವಧಾತುಕಪಿತಾ ಯದಿ ನ ವ್ಯವಾಯಃ .
ಜಂತೋಃ ಕಥಂ ಬಲವತೀ ವಿಧಿದುರ್ಲಿಪಿಃ ಸ್ಯಾತ್
ಸರ್ವಾತಿಗೋ ಯದಿ ಗುಹೋ ಹೃದಯಂ ಪ್ರವಿಷ್ಟಃ .. 16..
ಚಕ್ರಾಯುಧಪ್ರಿಯಸುತಾಮುಖಚಂಚರೀಕ-
ಶ್ಚಂದ್ರಾವತಂಸಿಚರಣಾಯುಧಚಾರುಹಸ್ತಃ .
ಚೇತೋ ಭವಾನಿಕುಚಕೋರಕಪೂರ್ಣಚಂದ್ರ-
ಶ್ಚಿತ್ತೇ ಚಕಾಸ್ತು ಧೃತಚಂದ್ರಕಭೃತ್ಕುಮಾರಃ .. 17..
ಛಿನ್ನಾಖಿಲಾಘಶಮಲೇ ಸ್ವಪದಾಶ್ರಿತಾನಾಂ
ಛಾಯಾತರೌ ಭವಮಹೋಷ್ಮವಿಶೋಷಿತಾನಾಂ .

ಛಂದಾನುರೂಪಫಲದೇ ಸುರಸೈನ್ಯನಾಥೇ
ಛಂದೋಮಯೇ ಮಮಮನೋ ರಮತಾಂ ನಿತಾಂತಂ .. 18..

ಜಾನಾಮಿ ಧರ್ಮಮಯಿ ತತ್ರ ನ ತು ಪ್ರವರ್ತೇ
ಜಾನಾಮ್ಯಧರ್ಮಮಪಿ ನೈವ ತತೋ ನಿವರ್ತೇ .

ಜಾನಾಸಿ ಸರ್ವಹೃದಯಂ ಜಗದಂತರಾತ್ಮನ್
ಜಾತಂ ಮಮಾಪಚರಿತಂ ಸಕಲಂ ಕ್ಷಮೇಥಾಃ .. 19..
ಜ್ಞಾತಾಖಿಲಾಗಮರಹಸ್ಯತಮಾರ್ಥಮೇತಂ
ಜ್ಞಾತ್ವಾ ಸಮಾಶ್ರಯ ಗುಹಂ ಶರಣಂ ಶರಣ್ಯಂ .

ಜ್ಞಾನಂ ದದೀತ ತದಯಂ ಹೃದಯಾಶು ತುಭ್ಯ-
ಮೇವಂವಿಧೋ ನ ಭವಿತಾ ತವಯೇನಮೋಹಃ .. 20..
ಝಂಝಾಸಮೀರಣಮಘೌಘಘನಚ್ಛಟಾನಾಂ
ಸಿದ್ಧೌಷಧಂ ಭವಭಯಾಮಯವಿಹ್ವಲಾನಾಂ .

ಚಿಂತಾಮಣಿಂ ಪ್ರಣಮತಾಂ ಕರುಣಾಂಬುರಾಶಿಂ
ಗೌರೀಸುತಂ ಗುಹಮಹಂ ಶರಣಂ ಪ್ರಪದ್ಯೇ .. 21..

ಟಂಕಾಯಮಾನನಿಜಕೋಪಮಶೇಷಲೋಕ-
ಬಾಧಾಕರಾಸುರಮಹೋಪಲಜಾಲಕಾನಾಂ .

ಕ್ರೌಂಚಾದ್ರಿಭೇದಪರಿಗುಪ್ತಸಮಸ್ತಲೋಕ-
ಮಂಚಾಮಿ ಕಿಂಚನ ಹೃದಾ ಶಿವಭಾಗಧೇಯಂ .. 22..

ಠೂತ್ಕಾರಮಾಶು ಪರಿಪಾತಯ ತಂ ಕಠೋರಂ

ಮದ್ವೈರಿಕಂಠಕುಹರೇಷು ಗುಹಾವಿಷಹ್ಯಂ .

ಯಃ ಪ್ರಾಗುದಸ್ಥಿತಭವದ್ಭುಜಶಕ್ತಿವಿದ್ಧ-
ಕ್ರೌಂಚಾದ್ರಿಭೇದಸಮಯೇ ದಿತಿಜಾದ್ರಿವಜ್ರಃ .. 23..
ಡಂಭಾಪಹಾರಿಚರಿತಂ ದನುಜೇಶ್ವರಾಣಾಂ
ಜಂಭಾರಿರಾಜ್ಯದಮಡಂಭಜನಾನುಕೂಲಂ .

ಸಂಭಾವಯಾಮಿ ಶರಕಾನನಸಂಭವಂ ತಂ
ಪಕ್ವಂ ಫಲಂ ಹೃದಿ ಪುರಾರಿಪುರಾಕೃತಾನಾಂ .. 24..

ಢಂಕೇ ಸಮಸ್ತಹೃದಯಾಬ್ಜಗುಹಾಶಯಂ ತಂ
ಪಶ್ಯಾಮಿ ಪಾತಕಮಹಾಗಜಪಂಚವಕ್ತ್ರಂ .

ಪಂಚಾಯುಧಾರಿಮೃದುಲಾಂಕಕೃತಾಧಿವಾಸಂ
ಕ್ರೌಂಚಾರಿಮದ್ಯ ಶರಣಂ ಮನಸಾ ಶರಣ್ಯಂ .. 25..

ಣಾಂತಂ ವನಂ ಭವತಿ ಮಾನಸಚತ್ವರಂ ಚೇತ್-

ತಸ್ಮಿನ್ ಸರಸ್ತದುದರೇ ಕಮಲಂ ತದಂತಃ .
ಕಿಂಂಚಿನ್ಮಹಾಸ್ತ್ರನವಷಡ್ಯುಗವಕ್ತ್ರದೃಗ್ದೋ-
ಸ್ತದ್ಭೇಷಜಂ ಭವರುಜೋ ಭಜ ಗುಹ್ಯಮೇತತ್ .. 26..

ತತ್ಕಾಲತಪ್ತತಪನೀಯಮಯಂ ಕಿರೀಟಂ
ತಾರಾಧಿಪಾರ್ಧಮಣಿಮೌಕ್ತಿಕಶೋಭಿತಾಂತಂ
ತಾರಾವಲೀಶಶಿಪರೀವೃತಮೇರುಶಂಕಾಂ
ತನ್ವತ್ತನೋತು ಕುಶಲಂ ಮಮ ತಾರಕಾರೇಃ .. 27..
ಸ್ಥೇಯಃ ಶಿವಂ ದಿಶತು ಮೇ ಸ್ಥಿರಧನ್ವಸೂನೋಃ
ಕೋಟೀರನದ್ಧನವರತ್ನಮರೀಚಿವಿದ್ಧಂ .

ಇಂದ್ರಾಯುಧೋಪಮಿತಮಿಂದುಕಲಾವದಾತಂ
ಲೋಲಂಬಲೋಲದಲಕೋಲ್ಲಸಿತಂ ಲಲಾಟಂ .. 28..

ದೈನ್ಯಂ ಮಮಾಪಹರತಾಂ ದಹನೋದ್ಭವಸ್ಯ
ಕಾರುಣ್ಯವೇಲ್ಲನನಿಯಂತ್ರಿತಸರ್ವಲೋಕಂ .

ದಿವ್ಯಂ ಭ್ರುವೋರ್ಯುಗಲಮೀಷದರಾಲಿರಮ್ಯಂ
ದೂರಾಸ್ತದರ್ಪಕಶರಾಸನದರ್ಪಭಾರಂ .. 29..

ಧೂನ್ವಂತು ಮೇ ದುರಿತಮಾಶು ದಿಶಂತು ಸೌಖ್ಯಂ
ಧೀರಸ್ಯ ಧೂರ್ಜಟಿಸುತಸ್ಯ ಕಟಾಕ್ಷಮಾಲಾಃ .
ಧೂತಾರವಿಂದರುಚಯಃ ಕರುಣಾಮರಂದ-

ಧಾರಾತಿಮಾತ್ರಶಿಶಿರಾಃ ಕಮಲಾನಿವಾಸಾಃ .. 30..
ನಾಸಾಪುಟಂ ನಲಿನನಾಭಸಹೋದರಸ್ಯ

ನಾಸೀರನೇತುರನಿಶಂ ಕುಶಲಾನಿ ಕುರ್ಯಾತ್ .

ನಿಮ್ನೋನ್ನತಂ ನವತಿಲಪ್ರಸವಾಭಿರಾಮಂ
ನೀಚೈಸ್ತರೀಕೃತಸುಚಂಪಕಕೋರಕಾಭಂ .. 31..

ಪಾತಾಂ ಪರಸ್ಪರಸಮೌ ಗುರುಪದ್ಮರಾಗ-

ಪಾಷಾಣದರ್ಪಣಸಮಾನರುಚೀ ಕಪೋಲೌ
ಪರ್ಯಂತಲಂಬಿಮಣಿಕುಂಡಲಮಂಡಿತಾಂತೌ
ಪಾಟೀರಶೈಲಪವಮಾನಸಖಾರಿಸೂನೋಃ .. 32..
ಫುಲ್ಲಾರವಿಂದಸದೃಶಂ ಫಲತು ಶ್ರಿಯಂ ಮೇ
ಫಾಲಾಂತಲೋಚನಭವಸ್ಯ ಮುಖಂ ಪ್ರಸನ್ನಂ .

ಸ್ಫಾರಸ್ಫುರದ್ದಶನಮೌಕ್ತಿಕಮಂದಹಾಸಂ
ಶ್ಮಶ್ರುಪ್ರರೋಹಮಧರೋಷ್ಠಪುಟಪ್ರವಾಲಂ .. 33..

ಬರ್ಹೀಂದ್ರಕೇತನರತಸ್ಯ ಮುಖಾಬ್ಜನಾಲೋ
ಬುದ್ಧಿಪ್ರದೋಽಸ್ತು ಶುಭದೋ ಮಮ ಕಂಬುಕಂಠಃ .

